
“YASHIL” ENERGIYA ISHLAB CHIQARUVCHI 
KICHIK TADBIRKORLIK SUBYEKTLARINI 

SOLIQQA TORTISHNING OʻZIGA XOS 
XUSUSIYATLARI 

Toshtemirov Toʻlqin Toirjonovich
Mustaqil izlanuvchi  

V2025.1.PhD/Iqt5079

Annotatsiya: Maqolada qayta tiklanuvchi energiya ishlab chiqaruvchi kichik tadbirkorlik subyektlarini soliqqa tortish 
bo‘yicha tadqiqot olib borilgan. Unda ushbu sohada faoliyat yuritayotgan kichik tadbirkorlik subyektlarining soliq to‘lovlari 
tahlil qilingan hamda qayta tiklanuvchi energiya ishlab chiqaruvchi mikrofirmalarni soliq mexanizmlari orqali rag‘batlantirish 
taklif etilgan. Shuningdek, tadqiqot yakunida tegishli xulosalar shakllantirilgan.

Kalit soʻzlar: kichik tadbirkorlik subyektlari, mikrofirma, kichik korxona, qayta tiklanuvchi energiya, soliq, soliq imtiyozi, 
soliq rejimi.

Abstract: In the article, research was conducted on the taxation of small business entities producing renewable energy, 
tax payments of small business entities in this field were analyzed, incentives for micro-firms producing renewable energy 
through tax mechanisms were proposed, and conclusions were drawn.

Key words: small business entities, micro-firm, small enterprise, renewable energy, tax, tax relief, tax regime.

Аннотация: В статье проведено исследование налогообложения субъектов малого предпринимательства, 
производящих возобновляемую энергию, проанализированы налоговые выплаты субъектов малого 
предпринимательства в этой сфере, предложено стимулирование микрофирм, производящих возобновляемую 
энергию через налоговые механизмы, сделаны выводы. 

Ключевые слова: субъекты малого предпринимательства, микрофирма, малое предприятие, возобновляемые 
источники энергии, налог, налоговые льготы, налоговый режим.

K I R I S H
O‘zbekiston Respublikasi qayta tiklanadigan energetika sohasida Markaziy Osiyoda yetakchi bo‘lishi uchun 

katta tabiiy resurslar va strategik geografik joylashuv imkoniyatlariga ega davlat hisoblanadi. O‘zbekistonda 
quyosh, suv va shamol energiyasi kabi qayta tiklanadigan energiya manbalaridan foydalanishni rag‘batlantirish 
bo‘yicha bir qator chora-tadbirlar amalga oshirilmoqda.

2017–2024-yillarda elektr energiyasi ishlab chiqarish 38 foizga oshib, 81,5 milliard kilovatt soatga yetdi. 
Jumladan, xususiy sektorga keng yo‘l ochilgani tufayli 11,2 gigavattli qo‘shimcha quvvat yaratilgan. Natijada 
xususiy sektorning generatsiyadagi ulushi 24 foizga, “yashil” energiya hissasi esa 16 foizga yetgan.

Shu davrda aholi daromadi 1,6 barobarga oshib, yangi turdagi maishiy texnikalardan foydalanilayotgani 
sababli xonadonlarda elektr iste’moli 21 milliard kilovatt soatdan oshgan. Bu 2016-yildagiga nisbatan 2 
barobarga ko‘pdir.

2030-yilga borib, mamlakat aholisi 41 millionga yetishi, iqtisodiyot esa 1,5 barobarga o‘sishi prognoz 
qilinmoqda. Shunga mutanosib ravishda, sanoatda 45 milliard dollarlik qo‘shilgan qiymat yaratish, xizmatlar 
hajmini 3 barobarga oshirish rejalashtirilgan.

Rejalashtirilgan ko‘rsatkichlarga erishish uchun eng avvalo barqaror elektr ta’minoti zarur. Hisob-kitoblarga 
ko‘ra, 2030-yilda 117 milliard kilovatt soat, 2035-yilda esa 135 milliard kilovatt soat elektr energiyasi talab 
etiladi. Ya’ni, bu hozirgidan 1,7 barobarga ko‘pdir1.

Shu bois, O‘zbekiston Respublikasida “yashil” elektr energiyasini ishlab chiqarish orqali uning tannarxini 
pasaytirish borasida bir qator ishlar amalga oshirilmoqda. Xorijiy ekspertlar ham O‘zbekiston sharoitida “yashil” 
energiya imkoniyatlarining yuqoriligini ta’kidlamoqdalar.

Shundan kelib chiqib, 2030-yilga borib jami generatsiyada “yashil” energiya ulushini 50 foizdan oshirish 
rejalashtirilgan. Jumladan, 3 mingta mikrogidroelektr stansiyalarida 164 megavatt, shuningdek, quyosh va 
shamol qurilmalari hisobiga 750 megavatt quvvatni ishga tushirish ko‘zda tutilgan.

M A V Z U G A  O I D  A D A B I Y O T L A R  S H A R H I
Qayta tiklanuvchi energiya ishlab chiqaruvchi kichik tadbirkorlik subyektlarini soliqqa tortish masalalari 

ko‘plab olimlar tomonidan o‘rganilgan. I. Rыbalchenkoning fikriga ko‘ra, energiya tejash va energiya samaradorligi 
siyosatini barcha sohalarga to‘liq hamda samarali joriy etish uchun davlat soliq imtiyozlarini kengaytirish 
imkoniyatlarini ko‘rib chiqishi lozim. Unga ko‘ra, korxonalar uchun soliq imtiyozlari bilan bir qatorda jismoniy 
shaxslar uchun ham kompensatsiya qilinadigan daromad solig‘i bo‘yicha tadbirlar ro‘yxatini kengaytirish zarur, 
bu esa kommunal resurslar iste’molchilarini yanada faol jalb etish imkonini beradi.

I. O‘roqboyevning ta’kidlashicha, O‘zbekistonning “yashil” iqtisodiyotga o‘tish strategiyasi va qayta 
tiklanuvchi energiya manbalarini rivojlantirish borasida amalga oshirilayotgan chora-tadbirlar mamlakatning 
ekologik barqarorligi, iqtisodiy o‘sishi hamda ijtimoiy farovonligini ta’minlashda muhim ahamiyatga ega. Bu 
borada O‘zbekistonda olib borilayotgan iqtisodiy islohotlar va xususiy sektorni qo‘llab-quvvatlashga qaratilgan 
siyosat natijasida biznes muhiti sezilarli darajada yaxshilanmoqda. Biznes vakillari bilan ochiq muloqot 
o‘rnatilishi, huquqiy va ijtimoiy qo‘llab-quvvatlash mexanizmlarining joriy etilishi hamda qulay investitsiyaviy 
sharoitlarning yaratilishi mamlakatning investitsiya jozibadorligini oshirmoqda.

T A D Q I Q O T  M E T O D O L O G I YA S I
Maqolada ilmiy abstraksiya, tahlil, sintez, induksiya va deduksiya usullaridan foydalangan holda kichik 

tadbirkorlik subyektlarining soliq yukiga oid xorijiy hamda mahalliy iqtisodchi olimlarning tadqiqotlari o‘rganildi.

T A H L I L  V A  N A T I J A L A R 
Aholining energiya manbalariga bo‘lgan talabini qondirish maqsadida har yili ko‘plab loyihalar amalga 

oshirilmoqda. Bunda eng salohiyatli yo‘nalishlardan biri suv resurslaridan samarali foydalanish, ya’ni 
gidroenergetika sohasini rivojlantirish hisoblanadi.

Xususan, O‘zbekiston Respublikasi Prezidentining 2025-yil 28-martdagi “Respublika hududlarida mikro 
gidroelektr stansiyalari tarmogʻini rivojlantirish boʻyicha qoʻshimcha chora-tadbirlar toʻgʻrisida”gi PQ–129-
son2 qaroriga muvofiq, 2025–2026-yillarda umumiy quvvati 167 megavatt bo‘lgan 2 983 ta mikro gidroelektr 
stansiyasi barpo etilishi belgilangan. Ushbu loyihalar natijasida 500 million kilovatt soat ekologik toza elektr 
energiyasi ishlab chiqarilishi, 151 million metr kub tabiiy gaz iqtisod qilinishi kutilmoqda.

Qurilish davrida 1 200 nafar, loyihalar ishga tushganidan keyin esa 520 nafar fuqaro doimiy ish o‘rniga ega 
bo‘ladi3.

O‘zbekiston Respublikasi Prezidentining 2023-yil 10-fevraldagi “Tadbirkorlik subyektlarini toifalarga 
ajratish mezonlari hamda soliq siyosati va soliq ma’muriyatchiligini yanada takomillashtirish chora-tadbirlari 
to‘g‘risida”gi PF–21-son Farmoniga muvofiq, kichik tadbirkorlik subyektlariga quyidagilar kiritilgan4:

Mikrofirmalar — ta’sischilari (ishtirokchilari) jismoniy shaxslar bo‘lgan hamda jami daromadi kalendar yil 
davomida 1 milliard so‘mgacha bo‘lgan tadbirkorlik subyektlari.

Kichik korxonalar — jami daromadi kalendar yil davomida 1 milliard so‘mdan 10 milliard so‘mgacha bo‘lgan, 
shuningdek, ushbu kichik bandning uchinchi xatboshisida ko‘rsatilganidek, ta’sischilari (ishtirokchilari) yuridik 
shaxslar bo‘lgan tadbirkorlik subyektlari (1-jadval).

1	  https://president.uz/uz/lists/view/7842
2	  https://lex.uz/uz/docs/-7462039
3	  https://lex.uz/ru/docs/7462039
4	  https://lex.uz/docs/6379809

 1-jadval. “Yashil” energetika ishlab chiqaruvchi kichik tadbirkorlik subyektlari tomonidan toʻlanadigan soliqlar 
toʻgʻrisida maʼlumot

№ Soliq rejimi Mikrofirma Kichik korxona

1. Soddalashtirilgan 
soliq rejimi

Aylanmadan olinadigan soliq (4 foiz);
Yuridik shaxslarning mol-mulkiga solinadigan 
soliq
Yuridik shaxslardan olinadigan yer soligʻi;
Ijtimoiy soliq (12 foiz);
Jismoniy shaxslardan olinadigan daromad 
soligʻi (12 foiz).

Soliq kodeksining 461-moddasiga asosan 
kichik korxonalar soddalashtirilgan soliq 
rejimini tanlay olmaydilar.

2.
Foyda va 
qoʻshilgan qiymat 
soligʻi rejimi

Qoʻshilgan qiymat soligʻi (12 foiz);
Foyda soligʻi (15 foiz);
 Yuridik shaxslarning mol-mulkiga solinadigan 
soliq;
Yuridik shaxslardan olinadigan yer soligʻi;
Ijtimoiy soliq (12 foiz);
Jismoniy shaxslardan olinadigan daromad 
soligʻi (12 foiz).

Qoʻshilgan qiymat soligʻi (12 foiz);
Foyda soligʻi (15 foiz);
 Yuridik shaxslarning mol-mulkiga 
solinadigan soliq;
Yuridik shaxslardan olinadigan yer soligʻi;
Ijtimoiy soliq (12 foiz);
Jismoniy shaxslardan olinadigan daromad 
soligʻi (12 foiz).

O‘zbekiston Respublikasi Prezidentining 2023-yil 16-fevraldagi “2023-yilda qayta tiklanuvchi energiya 
manbalarini va energiya tejovchi texnologiyalarni joriy etishni jadallashtirish chora-tadbirlari toʻgʻrisida”gi 
PQ–57-son5 qarorining 9-bandiga muvofiq, umumiy quvvati 100 kVtgacha bo‘lgan qayta tiklanuvchi energiya 
manbalari qurilmalarini o‘rnatgan va ulardan foydalanuvchi shaxslarga, ular foydalanishga topshirilgan kundan 
boshlab uch yil muddatga ayrim soliqlar bo‘yicha soliq imtiyozlari taqdim etilgan.

Jumladan, ushbu qurilmalar bo‘yicha yuridik shaxslarning mol-mulkiga solinadigan soliq, alohida turuvchi 
qurilmalar bilan band bo‘lgan yer uchastkalari bo‘yicha yuridik shaxslardan olinadigan yer solig‘i, shuningdek, 
elektr energiyasini umumiy tarmoqqa sotishdan olingan foyda bo‘yicha foyda solig‘ini to‘lashdan ozod etish 
belgilangan. Mazkur qaror bilan foyda solig‘i to‘lovchi kichik tadbirkorlik subyektlariga elektr energiyasini umumiy 
tarmoqqa sotishdan olingan foyda bo‘yicha soliq imtiyozi taqdim etilgan bo‘lsa-da, aylanmadan olinadigan soliq 
to‘lovchilar uchun elektr energiyasini umumiy tarmoqqa sotishdan olingan daromadga soliq imtiyozi nazarda 
tutilmagan.

X U L O S A  V A  T A K L I F L A R
Yuqoridagilardan kelib chiqib, umumiy quvvati 100 kVtdan ortiq “yashil” energiya ishlab chiqaruvchi kichik 

tadbirkorlik subyektlarini ham qo‘llab-quvvatlash, ularning faoliyati uchun teng raqobat muhitini ta’minlash 
maqsadida elektr energiyasini umumiy tarmoqqa sotishdan olingan daromadni foyda solig‘i va aylanmadan 
olinadigan soliqdan ozod etish zarur deb hisoblanadi.

O‘zbekistonda qayta tiklanuvchi energiya manbalarini rivojlantirish nafaqat mamlakatning energetika 
mustaqilligini ta’minlash imkoniyatini yaratadi, balki barqaror iqtisodiy o‘sishning muhim shartlaridan biri 
hisoblanadi. “Yashil” energiyaga o‘tish orqali O‘zbekiston uglerod chiqindilarini kamaytirishi, qazib olinadigan 
yoqilg‘ilarga qaramlikni qisqartirishi hamda energiyaga bo‘lgan talabning ortib borayotgan sharoitida barqaror 
ta’minotni yo‘lga qo‘yishi mumkin.

